
Neskak, hil ordez, sehaskan hobeto 

400 umeren gorpuzkinak aurkitu berri dituzte Indian, baina egunerokoaren lagin bat besterik ez da; urtean bi milioi eta erdi neska hiltzen dituzte; hil ordez kalean uzteko proposamena egin dute. 

Amagoia Mujika 

Indian 400 bat ume edota umekiren arrastoak topatu dituztela eta, komunikabideetan Indiako neskekin egunero gertatzen den tragedia azaleratu dute. Baina non daude egunean hiltzen dituzten gainerako 6.450en hezurdurak? Unicefen datuen arabera, gurasoek bi milioi eta erdi neska inguru hiltzen baitituzte urtean; egunean 6.850 inguru, beraz. Emakume izatea zoritxarrekoa delako hango gizartean. Zertarako eduki, haiengatik ezkontzeko ere ordaindu behar badute? Poliziak Ratlamgo ospitale batetik gertu, Bhopalen, lurpean aurkitutako 400 gorpuzkinak Indiako egunerokoaren lagin bat dira. Zaila da jakiten haien adina, eskeletoak hondaturik baitaude, seinale han ez direla utzi berri. Ospitaleko arduraduna eta beste susmagarri bat atxilotu dituzte. 

«Umeen eta fetuen hilketen ikerketaren barruan daude aurkikuntzok, baita legez kanpo egiten diren abortuen ikerketaren barruan ere; horregatik, litekeena da arrasto gehiago topatzea», esan dute Polizia iturriek. Arazo latza bilakatzen ari da nesken hilketa masiboa, eta Indiako Gobernuak hori saihesteko neurriak iragarri ditu, horien artean, sehaskak jartzea kaleetan jaioberriak han uzteko, hil ez ditzaten. 

HIL EDO KALEAN UTZI. Zertarako neska eduki, Indian leinua betikotzen duena semea bada? Lurrak gizonezkoak jaraunsten baditu? Gurasoak zahartzen direnean semeak zainduko baditu? Alabarengatik, berriz, gurasoek askotan ez duten dirua ordaindu beharko dute ezkontzen denean. Neskek, eskolatzeko aukera dutenean ere, lanean hasteko zailtasuna dute, ezkontzean ezingo baitute lanean jarraitu. 

Indiako Gobernuak nesken hilketak «krisi nazionala» eragin duela aitortu du, gizonen eta emakumeen arteko kopuruan sortzen ari den desorekagatik. Hilketak egin ez ditzaten sehaskak jarriko dituzte hirietan eta herrietan. «Ez dit axola hartutako neurriak neska gehiago uztea ekartzen badu. Dena den, hiltzea baino hobea izango da hantxe uztea». Renuja Chowdhury Emakumearen eta Haurraren Garapenerako ministroaren adierazpenak dira horiek. Gurasoek han utzitako neskekin zer egingo duten, berriz, ez du zehaztu. Hori bai, haurrak uzteko «modu diskretuak» egongo dira inor kontura ez dadin han uzten dituztela. 

Arazo honekin lotutako beste hainbat «neurri gogor» hartuko dituztela ere esan du Chowdhury ministroak, besteak beste, haurraren sexua jakin ostean abortuak egiten dituzten medikuen kontrako jazarpena. Baina 20 urtean hamar milioi neska gutxiago jaio diren arren, mediku bakarra eta haren laguntzailea zigortu dituzte abortua neska izango dela jakin ostean egiteagatik. Bi urteko kartzela zigorra jarri diete egindako hainbat aborturengatik. 

Indiako legeak debekatzen du neska edo mutila dela jakiteko frogak egitea fetuei, baina horrek ez du eragozten froga horiek egitea. Orain arte pentsatzen zuten klase baxuenetan egiten zirela batez ere hilketok, baina 2003-2005 zentsuko datuen arabera, emakumeen heriotza tasa altuena Indiako iparraldeko estatuetan dago, hau da, estatu aberatsenetan. Adituen arabera, horrek esan nahi du ez dela egoera ekonomikoak sortutako arazoa. Soziala ere bada. Adibidez, Haryana estatuan, umeen hilkortasun tasa nesketan %65etik %70era igo da, eta mutiletan %54tik %51era jaitsi. 

Umearen sexua zein den jakin osteko abortuak klase ertainetan egiten direla batez ere ondorioztatu dute, dirua behar delako horretarako. Ekografia bat egiteak 350 rupia balio du (sei euro inguru), eta abortuak 26 euro. Ekografia eta abortua egiteko dirurik ez duenak jaio ondoren hiltzen ditu. Hondarra edo tabakoa jartzen diote umeari ahoan, edo kutxa batean sartu eta lurperatu. 

IRAGARKI BITXIAK. Sehasken inguruan hartutako neurriarekin batera neskak ez ditzaten hil iragarki bitxiak jarri dituzte, hiri handitan batez ere. Emakume bat eta lau gizon agertzen dira horietako batean. Neska senarra aukeratzen ari da, eta mezua hauxe: «Hiltzen badituzue, ez duzue haien maitasunik izango». Ez dago, hala ere, emakumeen eskubideak eta berdintasuna sustatzeko iragarkirik. Oraindik orain, datua ez da lau gizon eta emakume bat izatera iritsi, baina bai hamar eta zazpi izatera, eta horrela jarraituz gero, handiagoa izango da desoreka. 

Nesken hilketen kontrako iragarritako neurri benetan gogorrak zein diren ikusi beharko da, baina Chowdhury ministroak argi esan du zein den benetako arazoa. Neskak karga ekonomiko eta sozial bezala ikusten diren bitartean ez da konponbiderik egongo. Hezkuntza, aukera berdintasuna eta berdintasun ekonomikoa lortuta utziko diote neskek karga izateari. «Agerikoa da. Emakumeek gizonezkoek bezainbat irabazten dutenean, guztiz desagertzen dira aurreiritzi horiek». 

